
ЕДУКАТИВЕН ЦЕНТАР ЗА ЗАЧУВУВАЊЕ 
НА ПРИРОДАТА

ФАКТОГРАФ 8

Кога започна Програмата за зачувување на природата (ПЗП) во 2012 година, беше очигледно 
дека е потребен проактивен пристап за да се добие поддршка од локалното население за 
дел од пределот да биде прогласен за заштитено подрачје. Јавната анкета спроведена во 
тоа време укажа на многу ниско ниво на свест за важноста за зачувувањето на природата. 
Соодветно на тоа, беа креирани две линии на поддршка. Едната, беа малите грантови каде 
општините и локалните граѓански организации можеа да бараат средства за теренски 
активности поврзани со конзервација (види Фактограф број 4). Другата поддршка, фокусирана 
на помладата генерација, беше формирањето на Едукативен центар за зачувување на 
природата.

„Со основање на Едукативниот центар, на старата училишна зграда во с.Негрево ѝ 
дадовме нов живот, со што на најдобар начин придонесуваме младите луѓе да бидат 
добро едуцирани и заинтересирани за природата и нејзината заштита. Едукативниот 
центар во с.Негрево веќе е дел од Правилникот за спроведување  ученички екскурзии 
одобрен од Министерството за образование и наука, како одлично место за едукација 
и посета. Тоа придонесува и за реализација на заедничката визија на општината, 
локалните здруженија и жителите на Општина Пехчево, да ги искористиме локалните 
потенцијали за развој на туризмот и промоција на општината, од што придобивки 
секако имаат локалните бизниси и жителите.“ Игор Поповски, градоначалник на 
Општина Пехчево (2013 – 2017) 

НАУЧЕНИ ЛЕКЦИИ
 � Едукативниот центар стана точка каде на едно место може да се најдат  

информации за зачувување на природата во Брегалничкиот Регион. Тој е 
сеопфатен ресурс за промоција на биолошката разновидност за различни 
засегнати страни.

 � Соработката со училиштата, факултетите, здруженијата на граѓани и другите 
релевантни институции е од суштинско значење за успешно работење – со 
активно вклучување во активностите од страна на учениците, студентите и 
нивните наставници.

 � Важноста на искуственото учење за децата е добро позната, но тоа не е секогаш 
лесно да се организира при настава во училница. Интерактивниот пристап 
обезбеден од страна на Едукативниот центар, со користење  иновативни и 
современи алатки, е клучен за да се побуди интересот кај децата за природата 
и долгорочното учење.

 � Поддршката од општината како одговорна институција за трошоците за тековно 
одржување беше клучна да се обезбеди од самиот почеток. Во исто време, за 
Едукативниот центар е важно да има независен статус, што му овозможува да 
организира активности и настани без потребно административно одобрение 
за секој настан. 

 � Потребно е постојано градење на капацитетите на персоналот на Едукативниот 
центар, со што ќе се осигури дека ги имаат потребните способности и вештини. 
Ова е особено затоа што само еден или двајца вработени се постојано 
ангажирани; нивниот интерес и посветеност се од клучно значење.  

 � За да се обезбеди редовна посетеност во Едукативниот центар, од суштинско 
значење е активна промоција, вклучувајќи и нови понуди на активности за 
повторна посета.  

 � Неформалните образовни можности се доста ограничени во Република 
Северна Македонија; ова го прави Едукативниот центар особено важен како 
постојан извор на ажурирани знаења за биолошката разновидност.  

 � Едукативниот центар придонесува за локалната економија, при што 
локалните производители и даватели на услуги имаат значителна корист од 
организираните посети и настани.  

Првиот чекор беше да се избере соодветна локација, за што во 2014 година ПЗП објави 
повик за понуди од 15-те општини во проектната област. Како резултат на транспарентен 
процес кој беше во две фази, апликацијата на Општина Пехчево беше избрана во 2015 
година. Општината предложи да се користи старата училишна зграда во Негрево – некогаш 
живо село кое доживеа голема миграција. 

ЛОКАЦИЈА И ОБЈЕКТ

Училиштето веќе беше затворено поради недостиг на ученици и оштетено. Беше оценето 
како особено соодветно место поради тревната површина на училишниот двор што може да 
се користи за активности на отворено, како и лесниот пристап до Малешевскиот планински 
масив. Дополнителна предност беше соодветен паркинг за автомобили и автобуси.  

Со поддршка на ПЗП, старата училишна зграда во Негрево беше реновирана и адаптирана 
во модерен образовен центар, со содржини за внатрешни и надворешни активности. 
Центарот официјално беше отворен во септември 2018 година.

ДИЗАЈНИРАЊЕ НА СОДРЖИНИТЕ

Центарот е дизајниран од OXO – компанија за едукација, комуникација и консултации, со 
поддршка од експерти на Македонското еколошко друштво и тимот на ПЗП. Целта беше да 
се промовира активно учење и истражување, земајќи ги како почетна точка специфичните 
карактеристики на Брегалничкиот Регион. На влезот, посетителите се потсетуваат на 
минатото, кога Негрево беше просперитетно село со земјоделски и шумарски активности, 
а училиштето беше полно со ученици. До влезот е  поголема просторија која може да се 
користи за настани или работилници со 30 – 40 лица. Ѕидовите се обложени со разнобојни 
интерактивни елементи кои го објаснуваат циклусот на водата, сливот на Брегалница и 
човечките интеракции во него. Во посебна просторија се прикажани различните локални 
живеалишта, повторно со интерактивни елементи, конструирани од ламинирани површини 
кои се отпорни на абење. Во посебна просторија има истражувачка работилница, додека на 
долниот кат од зградата има изложба на широк спектар на семиња од земјоделски култури,
вклучувајќи многу ретки автохтони сорти, и мала колекција на фосили. Центарот има и 
женски и машки тоалети, како и мала кујна за подготовка на освежување. Целиот концепт со 
неговите четири клучни елементи е илустриран на слика 1. 

„Едукативниот центар за зачувување на природата во с.Негрево, со своите содржини 
и прекрасното опкружување е вистинско место каде децата можат да истражуваат, 
да се запознаат со природата и врската на човекот со неа. Визуелните и практични 
методи кои се користат при реализирање на работилниците овозможуваат живописен 
приказ на природата. Со користење на услугите што ги нуди Центарот, влијаеме и 
врз формирање на позитивни еколошки навики кај децата од предучилишна возраст“,     
Васка Симовска, директорка на ОЈУДГ „7Септември“, Пехчево.

Фотографија: Општина ПехчевоФотографија: Општина Пехчево Фотографија: Општина ПехчевоФотографија: Општина Пехчево

Едукативниот центар го користи пристапот на близок контакт со природата и поголемо 
разбирање на интеракциите што се случуваат, за да ги мотивира децата и луѓето воопшто 
да имаат поголем интерес и почит кон природата. Со иницирање дури и мали промени во 
нивните секојдневни навики (како одговорно отстранување на отпадот), тие самите можат 
да предизвикаат значителни промени во зачувувањето и заштитата на животната средина.  

За промовирање на оваа порака се организираат активности  самостојно и во соработка со 
други образовни институции. Тие го вклучуваат следново:

АКТИВНОСТИ

Слика 1: Четирите клучни компоненти на дизајнот на едукативниот центар: вода, живеалишта, истражување на биолошката разновидност и 

агробиодиверзитет

Интерактивни работилници за деца: 
Овие работилници се приспособени  
на различни возрасни категории и ги 
поттикнуваат децата да ја разберат 
нивната улога во заштитата на природата 
и како тие и нивните семејства можат да се 
однесуваат на одржлив начин. Концептот на 
искуствено учење во овие работилници, од 
2022 година, е компонента на образовните 
програми за животна средина. Ова значи 
дека Едукативниот центар Негрево стана 
важен ресурс за еколошко образование 
во основните училишта. Градинките во 
регионот, исто така, ги користат капацитетите, со што децата уште од рани години имаат 
можност за интерактивно еколошко образование. Сепак, работилниците се дефинирани 
како воннаставна активност, што значи дека нивната организација во голема мера зависи 
од интересот и волјата на наставниците.

Едукативни прошетки во природа: 
Мешаните живеалишта и богатата биолошка 
разновидност во околината на Едукативниот 
центар се училница на отворено. Во таа насока, 
воспоставена е едукативна пешачка патека во 
должина од 2 километри, наречена „Патеката 
на Петко и шумските жители – пехчевска 
авантура!“ Петко е куче од цртан филм. Патеката 
завршува на мочурливиот локалитет Јудови 
Ливади, каде што вирее муволовката Drosera 
rotundifolia. Ова инсективорно растение е 

многу ретко во Р. Северна Македонија. Карактеристичниот облик на неговите листови е 
искористен како дел од логото на Едукативниот центар.

Екокампови: Теренот на Едукативниот центар е опремен со елементи за интерактивни 
активности за деца, млади и возрасни, што го прави одлична локација за организација на 
екокампови.

„Дел од извидничката програма на Прв скопски извиднички одред е запознавање на 
нашата земја и природа. Токму оваа цел нè доведе до Едукативниот центар за зачувување 
на природата лоциран во село Негрево каде поминавме прекрасен камп викенд со 
извидниците. Водени од раководителот на Центарот научивме и видовме многу нови 
работи,   се запознавме со Брегалничкиот  Регион и неговите природни вредности,  а не 
останавме рамнодушни и на сите шумски плодови кои ги собиравме по „Патеката на 
Петко и шумските жители – пехчевска авантура“. Ова уникатно искуство е одлично за 
сите извидници и љубители на природата“, Снежана Јанковиќ, Прв скопски извиднички 
одред.

Фотографија: Венко ШереметкоскиФотографија: Венко Шереметкоски

За проширување на концептот на работилници да се вклучат цели семејства, наместо фокус 
само на децата, изготвен е и прирачник за организација на семејни работилници. Овој 
прирачник е изработен преку проектот во соработка со Македонското еколошко друштво 
(МЕД), како алатка за користење на капацитетите на Едукативниот центар за самостојни 
едукативни активности.

Мрежа за искуствено учење: Едукативниот центар е дел од Мрежата за искуствено 
учење (МИУ), која ја спроведува Македонското еколошко друштво (МЕД), во координација 
со УНИЦЕФ. Оваа мрежа опфаќа научни и образовни институции од областа на природните 
науки. Преку мрежата, тие осмислуваат и спроведуваат искуствени активности поврзани 
со образованието за животната средина и климатски промени за учениците во основните 
и средните училишта. Ова интегрирано еколошко образование е важно за зајакнување на 
еколошката писменост кај помладата генерација и пошироко подигање на јавната свест. 
Преку веб-страницата на мрежата, училиштата можат да закажат посети и експериментални 
работилници во Едукативниот центар.  

Поврзана, но посебна активност е соработката со институции и организации вклучени 
во програмите ЕРАЗМУС+;  кои ги користат капацитетите на Едукативниот центар за 
работилници.

ИНТЕГРИРАНА ТУРИСТИЧКА ПОНУДА
Едукативниот центар, исто така, е дел 
од Интегрираната туристичка понуда во 
Брегалничкиот Регион, развиена во рамките на 
Програмата за зачувување на природата(ПЗП). 
Како дел од креираната туристичката понуда за 
Малешево, Центарот доби опрема за кампување, 
што може да се користи од индивидуалци 
или групи кои сакaат да престојуваат на 
отворено. Ова искуство може да се збогати 
со тури со водич во околината. Локацијата на 

Едукативниот центар е дел од мрежата на пешачки и велосипедски патеки, кои имаат 
вкупна должина од повеќе од 220 км. Тој  е појдовна точка за туристите, кои може да 
престојуваат во регионот или за пократки посети. Образовниот туризам е препознаен 
како рапидно растечка гранка на туристичката индустрија; јасно е дека Едукативниот 
центар е совршено поставен да одговори на ова барање.

Заштитен предел Малешево: Со прогласување на „Малешево“ за заштитено подрачје 
(5-та категорија заштитен предел), Едукативниот центар доби уште една важна улога: инфо 
точка за презентација на ЗП. Преку информциите за биолошките, геолошките и специфичните 
пределски вредности на „Малешево“, ЕЦ придонесува за зголемување на јавната свест за 
тоа како зачувувањето на природата може да се комбинира со одржлив развој. Исто така, 
соработува со граѓански организации активни во зачувување на биолошката разновидност 
и едукација за животната средина.

Промоција: Проактивното информирање на потенцијалните корисници за достапните 
капацитети во ЕЦ и пораката за зачувување на природата, се составен дел од редовните 
активности. Ова се прави преку таргетирање  различна публика. За да се допре до 
македонската јавност и до потенцијалните меѓународни посетители се користат социјалните 
медиуми (Фејсбук, Инстаграм) како и веб-страницата (на македонски и англиски јазик). 
Се организираат и отворени денови за наставниците, покрај презентациите за ЕЦ во 
училиштата, ЕЦ се презентира на состаноците на регионалните Совети и професионалните 
здруженија на наставници, како што е Македонско биолошко друштво. 

Фотографија: Јасминка Пашалиска АндоновскаФотографија: Јасминка Пашалиска Андоновска

„Прекрасно доживување, впечатоци  и одличен пречек од организаторите во Едукативниот 
центар за зачувување на природата Негрево. Во прегратките на Малешевските Планини се 
наоѓа овој  мултифункционален објект кој е погоден за најразлични активности, креативни 
училници – работилници, активности на отворено, игри, велосипедизам, спортување, 
планинарење, прошетки по патеката на Петко со попатно откривање на шумски загатки 
и досетки. Им препорачувам на сите мои колеги и ученици да го посетат овој Едукативен 
центар, каде ќе имаат можност за интеракција со природата,  интересно истражување 
и чувство на поврзаност со природата“ – Марија Биковска, одделенски наставник во ООУ 
„Ѓорѓија Пулевски“,  Скопје.

Дополнително, во соработка со национални и меѓународни институции и организации, 
надворешниот простор се користи за организирање настани за одбележување  денови 
поврзани со животната средина, како што се: Денот на Натура 2000, Меѓународниот ден на 
биолошката разновидност, Светскиот ден на пчелата и Денот на велосипеди.

Главен предизвик со кој се соочува ЕЦ е обезбедување одржлива основа за финансирање. 
Општина Пехчево ја препознава својата одговорност за тековните трошоци (вклучувајќи 
ги платите на персоналот и одржувањето) и гледа на активностите на Центарот многу 
позитивно. Меѓутоа, буџетот со кој располага само делумно ги покрива годишните трошоци. 
Затоа, ПЗП продолжи да финансира во дополнителна опрема за Центарот, промотивни 
активности и активности за градење капацитети за неговиот персонал. Во РС Македонија е 
вообичаено државните институции да се соочуваат со тешкотии во обезбедување основни 
средства за функционирање на институции кои се воспоставени со странска поддршка. 
Сепак, се надеваме дека со одредена независност во финансиското управување, ЕЦ ќе 
може да продолжи со своето работење и во иднина. Една од можностите во овој поглед 
е соработка со компании кои се залагаат за корпоративна општествена одговорност 
(КОО). Како пример, „Фармахем“ ДООЕЛ и Македонското еколошко друштво учествуваа во 
одржување на надворешните објекти на ЕЦ, во соработка со Општина Пехчево.  

ПРЕДИЗВИЦИ

Фотографија: Катарина ИвановскаФотографија: Катарина Ивановска Фотографија: Прв Скопски Извиднички ОдредФотографија: Прв Скопски Извиднички Одред

Фотографија: Венко ШереметкоскиФотографија: Венко Шереметкоски

 � Целете кон квалитетни, атрактивно дизајнирани инсталации. Посетителите 
на Едукативниот центар во Негрево секогаш се импресионирани од високиот 
квалитет на панелите и интерактивните алатки, кои сè уште се во многу добра 
состојба и сè уште не бараат поголеми поправки или замена. Квалитетот, исто 
така, предизвикува почит и грижа од страна на корисниците

 � Планирајте го моделот на финансирање многу внимателно. Иако ова беше 
направено за Едукативниот центар во Негрево, сè уште останува предизвик да се 
обезбедат средства за тековни трошоци

 � Интегрирање на објектот во националната образовна рамка. Од 2018 година ЕЦ е 
вклучен во официјалната листа на потенцијални локации за екскурзии во основните 
училишта, одобрена од Министерството за образование и наука 

 � Инвестирајте во промотивни материјали и медиумско покривање за да се осигурате 
дека постои широка свест за постоењето на таков центар и услугите што ги нуди.

Овој фактограф е изработен од  Јасминка Пашалиска – Андоновска, координатор на локални активности на ПЗП од „Фармахем“ 
и Верица Арнаутовска, раководител на Едукативниот центар за зачувување на природата (2018 – 2022), по консултации со 
мноштво чинители на ПЗП, вклучувајќи ги и оние што се наведени во текстот. Марјана Шушлевска, тим лидер на ПЗП, од 
„Фармахем“  и  Џејн Картер, виш советник, Управување со природни ресурси „Хелветас“ дадоа уредничка поддршка. За 
повеќе информации ве молиме контактирајте нѐ на farmahem@farmahem.mk. 

Програмата за зачувување на природата (ПЗП) во РС Македонија е проект на Швајцарската агенција за развој и соработка 
(СДЦ). Во првата фаза беше спроведена од „Хелветас“, во партнерство со „Фармахем“, а потоа во втората и третата фаза 
од „Фармахем“, со поддршка од „Хелветас“. Вкупното ефективно времетраење на проектот е 11 години (2012 – 2023).

ПРАКТИЧНИ СОВЕТИ

Преку нагласување на искуственото учење и уживањето во природата, Едукативниот центар 
за зачувување на природата стана витална алатка за мотивирање на децата и младите да 
го ценат природниот свет и да применат поодржливи навики во своето однесување. Исто 
така, ЕЦ стана повеќе од центар за младата генерација; служи како извор на информации 
за сите луѓе заинтересирани за зачувување на биолошката разновидност и природните 
карактеристики на Брегалничкиот Регион. Со привлекувањето посетители од другите 
делови на земјата и пошироко, се поттикнува локалната економија. Центарот има клучна 
улога кон исполнувње на главната цел на ПЗП за зачувување на природата, во исто време 
со поддршка на одржлив квалитет на живеење во регионот на Брегалница.

ЗАКЛУЧОК


